К ОПУБЛИКОВАНИЮ
КОМИ РЕСПУБЛИКАСА ЮРАЛЫСЬЛӦН
ИНДӦД
Коми Республикаса Юралысь бердын стратегическӧя
веськӧдлӧм серти координационнӧй сӧвет котыртӧм йылысь
Помшуӧмъяс лӧсьӧдӧм могысь, кутшӧмъясӧс веськӧдӧма Коми Республика мутасын зумыда да быд боксянь социально-экономическӧя сӧвмӧдӧмсӧ могмӧдӧмын отсалӧм вылӧ, сы лыдын Россия Федерацияса Президентлысь тшӧктӧмъяссӧ олӧмӧ пӧртӧм серти, шуа:
1. Котыртны Коми Республикаса Юралысь бердын стратегическӧя веськӧдлӧм серти координационнӧй сӧвет.
2. Вынсьӧдны:
1) Коми Республикаса Юралысь бердын стратегическӧя веськӧдлӧм серти координационнӧй сӧвет йылысь положение 1 №-а содтӧд серти;
2) Коми Республикаса Юралысь бердын стратегическӧя веськӧдлӧм серти координационнӧй сӧветӧ пырысьяссӧ 2 №-а содтӧд серти.
3. Тайӧ Индӧдыс вынсялӧ сійӧс кырымалан лунсянь.
Коми Республикаса Юралысь                                                                 В. Уйба
Сыктывкар
2022 вося кӧч тӧлысь 20 лун
107 №
ВЫНСЬӦДӦМА
Коми Республикаса Юралысьлӧн
2022 во кӧч тӧлысь 20 лунся 107 №-а Индӧдӧн
(1 №-а содтӧд)
Коми Республикаса Юралысь бердын
стратегическӧя веськӧдлӧм серти координационнӧй сӧвет йылысь
ПОЛОЖЕНИЕ
1. Коми Республикаса Юралысь бердын стратегическӧя веськӧдлӧм серти координационнӧй сӧвет (водзӧ – Сӧвет) лоӧ координационнӧй сӧвещательнӧй органӧн, кутшӧмӧс котыртӧма сы могысь, медым  могмӧдны Коми Республикаса олӧмӧ пӧртысь власьт органъяслысь, федеральнӧй олӧмӧ пӧртысь власьт органъяслӧн мутас органъяслысь, кодъяс уджалӧны Коми Республика мутасын, Коми Республикаын меставывса асвеськӧдлан органъяслысь, ӧтйӧза ӧтувъяслысь, бизнес-котыръяслысь, наука да мукӧд организациялысь ӧтув уджалӧмсӧ Коми Республика мутасын зумыда да быд боксянь социально-экономическӧя сӧвмӧдан условиеяс лӧсьӧдӧмкӧд йитчӧм юалӧмъяс видлалігӧн, сы лыдын Россия Федерацияса Президентлысь тшӧктӧмъяссӧ олӧмӧ пӧртӧм серти.
2. Аслас уджын Сӧвет мыджсьӧ Россия Федерацияса Оланподув, Россия Федерацияса нормативнӧй инӧда актъяс, Коми Республикаса Оланподув, Коми Республикаса нормативӧй инӧда актъяс, а сідзжӧ тайӧ Положение вылӧ.
3. Сӧвет йылысь положениесӧ да сэтчӧ пырысьяссӧ вынсьӧдӧ Коми Республикаса Юралысь.
4. Сӧветлӧн медшӧр могъясӧн лоӧны:
1) Коми Республикаса Веськӧдлан котырлы Коми Республика мутасын зумыда да быд боксянь социально-экономическӧя сӧвмӧдан условиеяс лӧсьӧдӧмкӧд йитчӧм юалӧмъяс серти, сы лыдын Россия Федерацияса Президентлысь тшӧктӧмъяссӧ олӧмӧ пӧртӧм серти, вӧзйӧмъяс дасьтӧм;
2) Россия Федерацияса Президентлысь тшӧктӧмъяс да индӧмъяс олӧмӧ пӧртӧмкӧд йитчӧм юалӧмъяс видлалӧм;
3) Сӧветлӧн компетенцияӧ пырысь юалӧмъяс видлалігӧн Коми Республикаса олӧмӧ пӧртысь власьт органъяслысь, федеральнӧй олӧмӧ пӧртысь власьт органъяслысь да налӧн мутас органъяслысь, Коми Республикаын меставывса асвеськӧдлан органъяслысь, ӧтйӧза ӧтувъяслысь, бизнес-котыръяслысь, наука да мукӧд организациялысь ӧтув уджалӧмсӧ координируйтӧм.
5. Сӧвет сы водзӧ пуктӧм могъяс решитӧм могысь вермӧ:
1) урчитӧм пӧрадокын корны да босьтны Коми Республикаса олӧмӧ портысь власьт органъясысь, федеральнӧй олӧмӧ пӧртысь власьт органъясысь да налӧн мутас органъясысь, Коми Республикаын меставывса асвеськӧдлан органъясысь, ӧтйӧза ӧтувъясысь, бизнес-котыръясысь, наука да мукӧд организацияысь, налӧн чина йӧзсянь колана материалъяс;
2) кывзыны аслас заседаниеяс дырйи Коми Республикалӧн олӧмӧ пӧртысь власьт органъясса, Коми Республикаын меставывса асвеськӧдлан органъясса чина йӧзӧс, ӧтйӧза ӧтувъясӧс, бизнес-котыръясӧс, наука да мукӧд организацияӧс петкӧдлысьясӧс.
6. Сӧветӧ пырӧны Сӧветӧн веськӧдлысь да Сӧветӧ пырысьяс.
Сӧветӧн веськӧдлысьӧн лоӧ Коми Республикаса Юралысь.
7. Сӧвет уджалӧ заседаниеясӧн, кутшӧмъясӧс нуӧдӧны очнӧя. Сӧветлысь заседаниеяссӧ нуӧдӧны пыр подув вылын, пырджык, тӧлысьнас ӧтчыдысь оз гежӧдджыка.
Советлысь заседаниеяссӧ нуӧдӧ Сӧветӧн веськӧдлысь.
8. Сӧветса заседаниеяс дырйи юалӧмъяс видлалӧмсӧ планируйтӧны во джынся период вылӧ (водзӧ – планируйтан период). Локтан период вылӧ Сӧветса заседаниеяслӧн планӧ пырӧ юалӧмъяслӧн лыддьӧг, кутшӧмӧс лӧсьӧдӧма Коми Республикаса Юралысьлӧн тшӧктӧмъяс серти, кутшӧмъясӧс колӧ видлавны Сӧветса заседаниеяс дырйи, быд юалӧм серти сійӧс видлалан кадколастсӧ да Коми Республикаса олӧмӧ пӧртысь власьт органъяссӧ индӧмӧн, кодъяс кывкутӧны юалӧм дасьтӧмысь.
9. Локтан период вылӧ Сӧветса заседаниеяслысь план баласӧ дасьтӧ Коми Республикаса Юралысьлӧн Администрация (водзӧ – Администрация). Сӧветса заседаниеяслысь план баласӧ ыстӧны Сӧветӧн веськӧдлысьлы вынсьӧдӧм вылӧ локтан планируйтан период заводитчытӧдз 5 уджалан лунысь оз сёрджык.
Локтан период вылӧ Сӧветса заседаниеяслысь плансӧ вынсьӧдӧны Коми Республикаса Юралысьлӧн тшӧктӧмӧн. 
10. Сӧветса заседание нуӧдан стӧч кадпассӧ индӧ Сӧветӧн веськӧдлысь.
11. Администрация лӧсьӧдӧ Сӧветса заседание сёрнитанторлысь баласӧ да сетӧ сійӧс Сӧветӧн веськӧдлысьлы сӧгласуйтӧм вылӧ Сӧветса заседание нуӧдан кадпасӧдз 7 уджалан лун водзвыв.
12. Коми Республикаса олӧмӧ пӧртысь власьт орган, коді кывкутӧ Сӧветса заседаниеяслӧн планӧ пыртӧм юалӧм дасьтӧмысь, ыстӧ Администрацияӧ индӧм юалӧм серти материалъяссӧ Сӧветса заседание нуӧдны планируйтан кадпасӧдз 10 уджалан лунысь оз сёрджык. Сетан материалъяссӧ быть колӧ сӧгласуйтны Коми Республикаса олӧмӧ пӧртысь власьт органӧн юрнуӧдыськӧд, коді кывкутӧ юалӧм дасьтӧмысь, а сідзжӧ Коми Республикаса Веськӧдлан котырӧн Юрнуӧдысьӧс вежыськӧд (кывкутана могъяс юклӧм серти) – Коми Республикаса Веськӧдлан котырлӧн киподувса олӧмӧ пӧртысь власьт органъяс серти либӧ  Администрацияӧн Юрнуӧдыськӧд – Коми Республикаса Юралысьлӧн киподувса олӧмӧ пӧртысь власьт органъяс серти.
13. Администрация ыстӧ Советӧ пырысьяслы, Сӧветса заседание вылӧ коран йӧзлы Сӧветса заседаниелысь сёрнитанторсӧ Сӧветса заседание нуӧдан кадпасӧдз 5 уджалан лунысь оз сёрджык.
14. Сӧветӧн веськӧдлысь индӧ Сӧветса заседание вылӧ коран йӧзсӧ  тайӧ Положениелӧн 12 пунктын индӧм йӧзкӧд Коми Республикаса олӧмӧ пӧртысь власьт органъясӧн юрнуӧдысьяслӧн, кодъяс кывкутӧны видлалан юалӧмъяс дасьтӧмысь, сӧгласуйтӧм вӧзйӧмъяс серти.
15. Сӧветӧн веськӧдлыськӧд сёрнитчӧмӧн Сӧветса заседаниеяс вылӧ позьӧ корны федеральнӧй олӧмӧ пӧртысь власьт органъяслӧн мутас органъясӧн юрнуӧдысьясӧс, кодъяс оз лоны Сӧветӧ пырысьясӧн, ӧтйӧза ӧтувъясӧс, бизнес-котыръясӧс, наука да мукӧд организацияӧс петкӧдлысьясӧс.
16. Сӧветса заседаниелысь сёрнигижӧдсӧ оформитӧ  Администрация Сӧветлысь заседание нуӧдан лунсянь 3 уджалан лун чӧжӧн да кырымалӧ Сӧветӧн веськӧдлысь. Администрация ыстӧ Сӧветса заседаниелӧн сёрнигижӧдлысь копиясӧ кырымалан лунсянь 3 уджалан лунысь оз сёрджык Сӧветӧ пырысьяслы, Коми Республикаса олӧмӧ пӧртысь власьт органъяслы, мукӧд колана органлы да организациялы – сёрнигижӧд серти помшуӧмъяс олӧмӧ пӧртысьяслы.
17. Сӧветлысь помшуӧмъяс олӧмӧ пӧртӧм бӧрся видзӧдӧ Администрациялӧн тэчас юкӧдув, коді кывкутӧ Коми Республикаса Юралысьлысь тшӧктӧмъяс олӧмӧ пӧртӧм бӧрся видзӧдӧмысь.
18. Сӧветлысь уджсӧ котыртӧ да техническӧя могмӧдӧ  Администрация.
ВЫНСЬӦДӦМА
Коми Республикаса Юралысьлӧн
2022 во кӧч тӧлысь 20 лунся 107 №-а Индӧдӧн
(2 №-а содтӧд)
Коми Республикаса Юралысь бердын стратегическӧя веськӧдлӧм серти координационнӧй сӧветӧ
ПЫРЫСЬЯС
1. Коми Республикаса Юралысь (Сӧветӧн веськӧдлысь).
2. Коми Республикаса Веськӧдлан котырӧн Юрнуӧдысь.
3. Коми Республикаса Веськӧдлан котырӧн Юрнуӧдысьӧс Медводдза вежысь.
4. Коми Республикаса Веськӧдлан котырӧн Юрнуӧдысьӧс вежысьяс.
5. Коми Республикаса Веськӧдлан котырӧ пырысь, коді уджалӧ уджсикас подув вылын.
6. Коми Республикаса олӧмӧ пӧртысь власьт органъясӧн юрнуӧдысьяс.
7. Коми Республикаын кар кытшъяслӧн (муниципальнӧй районъяслӧн) муниципальнӧй юкӧнъясса администрацияясӧн юрнуӧдысьяс (сёрнитчӧмӧн).
8. Рытыв-Войвыв федеральнӧй кытшын Россия Федерацияса Президентӧс полномочнӧй петкӧдлысьлӧн аппаратса Коми Республикаын медыджыд федеральнӧй инспектор (сёрнитчӧмӧн).
9. Коми Республикаса Каналан Сӧветӧн Веськӧдлысь (сёрнитчӧмӧн).
10. Коми Республикаса видзӧдан-арталан палатаӧн веськӧдлысь (сёрнитчӧмӧн).
11. Коми Республикаын пытшкӧс делӧяс министр (сёрнитчӧмӧн).
12. Россия Федерацияса войтырӧс доръян, неминучаысь видзан да ускӧттьӧ бӧрын лоӧм колясъяссӧ бырӧдан министерстволӧн Коми Республикаын медшӧр веськӧдланінса начальник (сёрнитчӧмӧн).
13. Федеральнӧй вот службалӧн Коми Республикаын веськӧдланінӧн юрнуӧдысь (сёрнитчӧмӧн).
14. Россия Федерацияса Федеральнӧй Собраниелӧн Федерация Сӧветын Коми Республикасянь сенаторъяс (сёрнитчӧмӧн).
